
        
            
                
            
        

    
	МАО ЗЕДУН 

	УЛС ОРНЫ САНХҮҮ, ЭДИЙН ЗАСГИЙН БАЙДЛЫГ ҮНДСЭЭР НЬ САЙЖРУУЛАХЫН ТӨЛӨӨНИЙ ТЭМЦЭЛ
 

	“УЛСЫН ХЭВЛЭХ ҮЙЛДВЭР” хэвлэлийн газар Улаанбаатар хотноо 1952 онд эрхлэн хэвлүүлсэн номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2024 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	УЛС ОРНЫ САНХҮҮ, ЭДИЙН ЗАСГИЙН БАЙДЛЫГ ҮНДСЭЭР НЬ САЙЖРУУЛАХЫН ТӨЛӨӨНИЙ ТЭМЦЭЛ

	 

	1950 оны 6 дугаар сарын 6-ны өдөр Хятадын коммунист намын төв хорооны 3 дугаар бүгд хурал дээр Мао Цзедуний хийсэн илтгэл

	 

	 

	Одоо үед дэлхий дахины байдал нь бидэнд маш тохиромжтой байна. Зөвлөлт Холбоот Улс тэргүүнтэй, орон бүхний найрамдал ба ардчиллын фронт өнгөрсөн жилийнхээсээ улам хүчирхэг болжээ. Орон бүхний ард түмнээс дайны эсрэг, найрамдлын төлөө явуулж байгаа хөдөлгөөн улам хөгжиж байна. Империализмын дарлагдлыг түлхэн унагаахыг өөрийн зорилго болгосон үндэсний чөлөөлөх хөдөлгөөн, улам өргөн далайцыг олжээ. Япон, Германы ард түмнээс Америкийн эзэмшлийн эсрэг явуулж байгаа өргөн хөдөлгөөний өрнөлт ба дорно зүгийн дарлагдсан үндэстний, үндэсний чөлөөлөх тэмцлийн хөгжилт нь их анхаарлыг татаж байна. Үүний зэрэгцээгээр империалист орнуудын хооронд, үүнд ялангуяа Америк, Английн хоорондын эсрэг тэсрэг зөрчил хурцдаж байна. Америк ба Английн хөрөнгөтний доторх янз бүрийн бүлгийн хоорондын зөрчил улам хүчтэй болжээ. Үүний эсрэг нөгөө талд Зөвлөлт Холбоот Улс ба ардын ардчилсан орнуудын хоорондын харьцаа нь бат бэх болжээ.

	Түүхийн агуу их ач холбогдол бүхий Хятад-Зөвлөлтийн шинэ гэрээ нь хоёр гүрний нөхөрсөг харилцааг бататгалаа. Тэр нь нэгэн талаас улс орны дотоодын бүтээн босголтыг түргэн өрнүүлэх, нөгөө талаас дайн ба дарлалын эсрэг найрамдал ба ардчиллын төлөө орон бүхний ард түмний агуу их тэмцлийг өрнүүлэх бололцоог бидэнд өгч байна. Империалист лагерийн зүгээс дайны аюул, урьдын адил хэвээр байна. Мөн урьдын адил, дэлхий дахины 3 дугаар дайн үүсэх бололцоо байна. Гэвч дайны аюулыг зайлуулах, дэлхий дахины 3 дугаар дайны гарах явдлыг саатуулагч дайчин хүч маш хурднаар өсөж байна. Бүх дэлхийн ард түмний олонхын ухамсрын хэмжээ дээшилж байна. Хэрэв орон бүхний коммунист намууд улам их хөгжлийг олж, найрамдал ба ардчиллын хүчийг нягтруулах явдлыг үргэлжлүүлбэл дэлхий дахины шинэ дайн зайлуулагдаж болно. Гоминданы харгис бүлгээс ард түмнийг мэхлэх зорилгоор тарааж байгаа дайны тухай цуурхал нь үндсээ алдав. 

	Бүгд Найрамдах Хятад Ард Улсын Ардын Төв Засгийн газар ба орон нутгийн засаг захиргааны бүх шатны байгууллагууд байгуулагджээ. 

	СССР, ардын ардчилсан бүх орнууд ба түүнчлэн зарим капиталист орнуудаас бидэнтэй дипломат харилцааг тогтоожээ. 

	Улс орны эх газрын хэсэгт дайн үндсэндээ дууссан. Манай тэмцлийн ноцтой зорилго бол Тайвань ба Төвөдийг чөлөөлөх явдал мөн. Гоминданы харгис бүлэг, ардын засгийн газрын эсрэг тэмцлийг явуулж зарим мужуудад дээрэмчин - партизаны дайны хэлбэрийг хэрэглэж байгаа ба үүндээ зарим хоцрогдсон элементүүдийг татан оруулж байна. Гоминданы харгис бүлэг, ардын засгийн газартай тэмцэхийн тул нууц төлөөлөгчид ба хорлон сүйтгэгчдийг зохион байгуулж коммунист нам, ардын засгийн газрын алдар хүнд, үндэстэн, ардчилсан ангиуд, ардчилсан намууд ба ард түмний байгууллагуудын хоорондын нэгдэл ба хамтран ажиллах явдлыг таслахын тул олон түмний дунд янз бүрийн цуурхлыг тарааж байна. Хорлон сүйтгэгчид, төлөөлөгчид нь ардын аж ахуйн салбарт хорлон сүйтгэх ажлыг явуулж засгийн газар ба коммунист намын ажилтан нарын хувьд бол нууц аллагын аргыг хэрэглэдэг ба тэгэхдээ гоминданы харгис бүлэгт мөн империалистуудад мэдээ зүйлүүдийг цуглуулдаг байна. 

	Хувьсгалын эсэргүү энэ бүх ажиллагааг, Америкийн империализм нууцаар төлөвлөгөөжүүлэн чиглүүлж байна. Эдгээр дээрэмчид, хорлон сүйтгэгчид ба тагнуулын төлөөлөгчид нь империализмын зарц нар мөн. Одоо үед манай орны байдал ийм байна. 

	Ардын чөлөөлөх арми Ляонин ба Шеньян мужуудын баруун хэсгийн районууд, Сюнчжоу-Бенку, Гежин-Тяньцзянд дайны 3 том ажиллагаанд шийдвэртэй ялалтыг байгуулсан 1948 оны өвлийн дараа, 1949 оны 4 дүгээр сарын 20-нд Янцзы мөрнийг гаталснаас хойш тэр нь жил гаруйн дотор Төвөд, Тайван ба мөн зарим арлуудаас бусад Хятадын бүх нутгийг чөлөөлөн 1,830 мянган хүн бүхий гоминданы цэрэг ба 980 мянган хүн бүхий дээрэмчдийг тус тус устгажээ. Нийтийг аюулаас хамгаалах байгууллагуудаас олон тооны хорлон сүйтгэх байгууллага ба тагнуул төлөөлөгчдийг илрүүлэн олжээ. Одоо үед шинээр чөлөөлөгдсөн районууд, ардын чөлөөлөх армийн ангиудын зорилго нь дээрэмчдийн үлдэгдлийг устгах ажлыг үргэлжлүүлэх, нийтийг аюулаас хамгаалах байгууллагуудын зорилго нь дайсны тагнуулын байгууллагуудыг бут ниргэх ажлаа үргэлжлүүлэх явдал тус тус болно. 

	Тус орны ард олны олонх нь коммунист нам, ардын засгийн газар ба ардын чөлөөлөх армийг их урам зоригтойгоор дэмжицгээж байна. 

	Сүүлийн саруудад ардын засгийн газар бүх орны санхүү ба эдийн засгийн салбаруудад нэгдсэн удирдлага, жолоодлогыг бий болгож, улсын орлого нь зарлагаа нөхдөг болоод, мөнгөний ханшийг дээшлүүлж, юмны үнийг тогтворжуулав. 

	Тус орны ард түмэн, хүнсний албан татварыг төлөх, албан татварыг төлөх зээллэгийн облигацыг худалдан авах замаар ардын засгийн газрыг дэмжив. Өнгөрсөн онд манай орны их хэмжээний дэвсгэр нутаг гэнэтийн аюулд учирч үер ба гангаас тариалангийн талбайн 120 орчим сая му газар ба 40 сая хүмүүс нэрвэгдэв. Ардын засгийн газар, энэ нэрвэгдэлд учирсан хүмүүст тусламж үзүүлэх ажлыг их хэмжээгээр зохиов. Олонх нутгуудад гидро услалтын барилгын ажлыг явуулжээ. Энэ онд тарианы ургац өнгөрсөн жилийнхээс илүү байна. Хэрэв намрын тарианы ургац мөн адил сайн ургавал, ирэх жил бидний аж амьдрал энэ жилийнхээс илүү сайхан болно гэж бодох хэрэгтэй. Империализм ба гоминданы харгислалын олон жилийн ноёрхол нь нийгмийн эдийн засгийн хөгжлийг доройтуулж, ажилгүйчүүдийг олшруулжээ. 

	Хувьсгал ялсны дараагаар нийгмийн эдийн засгийн хуучин байгуулалт бүхлээрээ янз бүрийн хэмжээгээр өөрчлөгдөн, ажилгүйчүүд олширсон байна. Энэ бол ноцтой асуудал мөн. Энэ асуудлыг алхам алхмаар ахиулсаар шийдвэрлэхийн тул ардын засгийн газар ажилгүйчүүдийг ажлаар хангах, тэдэнд тусламж үзүүлэх зэрэг арга хэмжээнүүдийг авч эхэлжээ. Ардын засгийн газар, соёл гэгээрлийн их ажлыг зохиож байна. Оюутан сэхээтний ихэнх хэсэг нь шинэ мэдлэг олж авахын тул суралцах болсон ба хувьсгалт ажилд оролцох болов. Аж үйлдвэр ба худалдааны харилцааг зөвөөр зохицуулах, улсын ба хувийн ашиг сонирхлын хоорондын харьцаа хөдөлмөр ба капиталын хоорондын харьцааг зохицуулах хэрэгт ардын засгийн газар их ажлыг хийсэн ба одоо үед ч энэ ажлыг улам хүчтэйгээр үргэлжлүүлж байна. 

	Хятад бол үлэмж нарийн байдалд оршиж байгаа том улс болно. Хувьсгал анхандаа тусгай муж (район)-уудад ялсан бөгөөд үүнийхээ дараа бүх орон даяар хувьсгал ялав. Үүнд зохицон хуучин районуудад (160 сая орчим хүн амтай) газрын реформ явагдаж, нийтийн ёс журам тогтоогдон, эдийн засгийн байгуулалт зохих чиглэлээр явж, хөдөлмөрчдийн олонхын амьдрал сайжран ажилчид ба сэхээтний дундах ажилгүйчүүдийн асуудал зүүн хойд мужид шийдвэрлэгдсэн ба хойд Хятад ба Шаньдун мужуудад шийдвэрлэгдэхэд ойрхон болжээ. Үүнд: тухайлбал:

	Ялангуяа Хятадын зүүн хойд хэсэгт эдийн засгийн төлөвлөгөөт байгуулалт эхэлжээ. Шинээр чөлөөлөгдсөн районуудад (310 сая орчим хүн амтай) дөнгөж хэдэн сар, хагас жилийн өмнөхөн чөлөөлөгдсөний улмаас янз бүрийн бөглүү нутгуудаар 400 мянган дээрэмчид бүгж байгаа ба тэднийг бид заавал устгах ёстой. Газар тариалангийн асуудал тэнд шийдвэрлэгдээгүй, аж үйлдвэр ба худалдааны хоорондын харьцааг зөвөөр зохицуулах явдал гүйцээгүй, ажилгүйдэх үзэгдэл байгаа ба нийтийн ёс журам тогтоогдоо ч үгүй байна. Нэг үгээр хэлбэл тэнд эдийн засгийн байгуулалтыг төлөвлөгөөтэйгөөр явуулах нөхцөл бүрэлдээгүй байна. Ийм учраас миний дээр хэлсэн ёсоор улсын зарлагыг орлогоор бараг нөхөөд, мөнгөний ханшийн уналтыг зогсоож, барааны үнийг цуцалтгүй тогтворжуулсан зэрэг эдийн засгийн фронт дээр олсон, амжилтууд нь тус орон, санхүү-эдийн засгийн байдлын сайжралын эхлэлтийн тухай гэрчилж байгаа бөгөөд энэ нь санхүү, эдийн засгийн үндсэн сайжралт биш юм. Санхүү, эдийн засгийн байдлын үндсэн сайжралт олоход гурван нөхцөл чухал шаардагдана. 

	1. Газрын реформыг дуусгах. 

	2. Одоо үед байгаа аж үйлдвэр, худалдааны хоорондын харьцааг зөвөөр зохицуулах. 

	3. Улсын аппаратын зардлуудыг эрс хорогдуулах. 

	Эдгээр гурван нөхцөлийг хангахад зохих цаг хугацаа шаардагдана. Үүнд гурван жил орчим, магадгүй жаахан илүү хугацаа хэрэгтэй. 

	Бүх нам, тус орны бүх ард түмэн эдгээр гурван нөхцөлийг бий болгохын тул эрчимтэйгээр тэмцэх хэрэгтэй. Бид бүгдээр эдгээр нөхцөлүүд, гурван жилийн хугацаанд бий болно гэж бүрэн итгэж байна. Тэгвэл бид тус орны санхүү, эдийн засгийн байдал үндсээр сайжирсныг үзэж чадна. 

	Энэ зорилгоор нам ба тус орны ард түмэн доорх зорилгуудыг биелүүлэхийн тул нягтрах нь чухал:

	1. Газрын реформыг тууштай бөгөөд зохион байгуулалттай явуулах, Эх газар дээр дайн үндсэндээ дууссантай холбогдон манай байдал 1946—1948 оны үеийнхээс үндсээрээ ялгаатай болов. Тэр үед ардын чөлөөлөх арми үхэх сэхэхийг үзэх тэмцлийг явуулж байсан ба "хэн нь хэнийгээ" гэдэг асуудал шийдвэрлэгдээгүй байсан. Одоо ядуу тариачдаас газрын зарим хувийг гүйцэд авч чадаагүй явдлыг нөхөхийн тул улс, тэдэнд зээллэг өгөх замаар, тэднээс бэрхшээлийг давахад нь туслалцаж чадах болов. Иймд нударганчуудтай харьцах, манай улс төрийн бодлого өөрчлөгдөх ёстой. Өөрөөр хэлбэл нударганчуудын илүү газар ба хөрөнгийг шууд хураан авах бодлогоос, газрыг түрээсээр өгөгч жижиг газар эзэмшигчид, мөн дунд тариачдыг хамгаалан, помещикуудыг тусгаарлах ашиг сонирхолд бүрэн тохируулж, хөдөө аж ахуйг түргэнээр сэргээн босгох явдлыг хангахын тулд нударганчуудын аж ахуйг хэвээр байлгах бодлогод шилжиж орох хэрэгтэй байна. 

	2. Санхүү, эдийн засгийн ажилд нэгдсэн удирдлага, нэгдсэн жолоодлогыг бэхжүүлэх, орлого, зарлагын балансыг бэхжүүлэх ба барааны үнийг тогтворжуулахад үүнтэй тохируулан албан татварын хэмжээг зохицуулж, бололцооны нь хэрээр ард түмний хүнд албан татварыг хөнгөвчлөх. Нэгдсэн төлөвлөгөө ба тал бүхний ашиг сонирхлыг харгалзан, аж үйлдвэр ба худалдааны хоорондын харьцааг зөвөөр зохицуулан, эдийн засаг дахь төлөвлөгөөгүй байдал ба анархи байдлыг аажмаар устгах хэрэгтэй байна. 

	Социалист чанар бүхий улсын секторын удирдлагын дор нийгэм, эдийн засгийн элдэв хэлбэрүүдэд хамтран ажиллах боломжийг өгч, нийгмийн эдийн засгийн сэргээн босголт ба хөгжилтөд эдгээр хэлбэрүүдийн зохих суурийг эзлүүлэн, улсын ба хувийн хөдөлмөр ба капиталын ашиг сонирхлын харьцааг үндсээр нь ба бүхий л талаар сайжруулах цагаас нь урьд капитализмыг устгаж, социализмыг хэрэгжүүлж болно гэдэг зарим хүмүүсийн бодол нь алдаатай бөгөөд манай орны нөхцөл байдалд тохирохгүй юм. 

	Тайвань ба Төвөдийг чөлөөлөх бүрэн хүчин ба улсын батлан хамгаалалтыг бэхжүүлэх хийгээд хувьсгалын эсэргүүчүүдийг дарах үндсэн хүчнийг үлдээж, 1950 онд ардын чөлөөлөх армиас нэлээд хүчнийг халах хэрэгтэй. Халалтыг явуулахдаа халагдагсад нь орон нутагтаа хариад сэтгэл амар хөдөлмөрлөх бололцоотой байхын тул боломжтой явуулах хэрэгтэй. 

	Улсын аппаратын орон тоог хорогдуулах ажлыг хийх ёстой. Тэгэхдээ халагдсан хүмүүс нь нэг бол сурах, үгүй бол хөдөлмөрлөх бололцоогоор хангагдсан байх хэрэгтэй. 

	4. Хуучин сургуулиуд ба нийгмийн соёлын хуучин салбаруудад гэгээрлийн ажлыг өөрчлөн зохиох явдлыг аажим бөгөөд болгоомжтой явуулах. Эх оронч үзэлтэй болсон бүх сэхээтнийг ард түмний төлөө ажилладаг болгох. 

	Энэхүү асуудлыг удаашруулах, ийм өөрчлөлтийн ажил явуулахыг үл хүсэгчид, бас өөрчлөлтийн ажлыг бүдүүлэг хүчлэлийн аргаар гүйцэтгэхийг оролдон яарагчид, эдгээрийн аль аль нь буруу юм. 

	5. Ажилчид ба сэхээтний дундах ажилгүйчүүдэд тусламж үзүүлэх ба ажилгүйчүүдэд ажил олгох явдалд тууштай дэмжлэгийг үзүүлэх ажил чухал байна. 

	Гэнэтийн аюулд учирсан хүн амд тусламж үзүүлэх талаар зохих арга хэмжээнүүдийг цаашид авбал зохино. 

	6. Ардчилсан янз бүрийн зүтгэлтнүүдийг жинхэнэ ёсоор нягтруулах, тэдэнд ажил ба сурлагын асуудлыг шийдвэрлэхэд нь туслах. Нэгдсэн фронтын хэрэгт аялдан дагалдах, хойш суух зэрэг хандлагыг ялан давах хэрэгтэй. 

	Хамтын ажлыг гүйцэтгэхийн тул хүн амын элдэв давхаргыг нягтруулахад тус болох, бүх хүн амын давхаргуудын төлөөлөгчдийн бага хурлыг хуралдуулах нь чухал. Ардын засгийн бүх чухал арга хэмжээнүүдийг ард түмний төлөөлөгчдийн бага хурлууд дээр авч хэлэлцээд зохих шийдвэрүүдийг гаргах хэрэгтэй. Ардын төлөөлөгчдийн бага хурлын төлөөлөгчдийг чөлөөтэй үг хэлэх бүрэн эрхээр хангах хэрэгтэй. Ардын төлөөлөгчдийн үг хэлэх явдлыг хавчих, дарах ямар ч ажиллагаа нь буруу хэрэг болно. 

	7. Ард түмэнд гамшиг зовлонг учруулагч элдэв дээрэмчид, тагнуулын төлөөлөгчид, эв найрамдал эвдэгч хувьсгалын эсрэг элементүүд, эд бүхнийг шийдвэртэй устгах хэрэгтэй. Энэ асуудалд залхаан цээрлүүлэх арга хэмжээг, өрөвдөх сэтгэлтэй хослуулах бодлого буюу өөрөөр хэлбэл гол гэмтнийг заавал цээрлүүлэн шийтгэх, албадлагаар дагалдагсдыг уучлан цагаатгаж, гавьяа зүтгэл гаргагчдыг урамшуулан, тэгэхдээ эдгээр зарчмуудаас ямар нэгэн хэлбэрлийг гаргалгүйгээр уул бодлогыг хэрэгжүүлэн биелүүлэх хэрэгтэй. Тус орны бүх нам, ард түмэн нь хувьсгалын эсэргүү этгээдүүдийн хорт ажиллагааны хувьд өөрийн сонор сэрэмжийг өндөржүүлэх ёстой. 

	8. Намын байгууллагуудын өсөлтийг хөгжүүлэх ба бэхжүүлэх тухай, нам ба олон түмний холбоог зузаатгах тухай шүүмжлэл ба өөрийн шүүмжлэлийг өргөтгөн дэлгэрүүлэх тухай, намын бүх ажлын арга маягийг журамлуулах ба үзэл суртал, хүмүүжлийн тухай, намын төв хорооны заалтуудыг шийдвэртэй хэрэгжүүлэн биелүүлэх, манай нам 4 500 000 гишүүдтэй болон өссөнийг харгалзан цаашид намын байгууллагуудын өсөлтийг болгоомжтой явуулах, намд улс төрийн панзчин этгээдүүдээс нэвтрэх явдлыг шууд хориглон зогсоож, намыг эдгээр элементүүдээс зохих ёсоор цэвэрлэх ёстой. Намд ухамсартай ажилчдыг тууштайгаар татан оруулах ба нам дахь ажилчдын давхаргыг ихтгэх явдал дээр анхаарал тавих хэрэгтэй. 

	Хуучин чөлөөлөгдсөн районуудад, ер нь тосгонд намд шинээр гишүүдийг элсүүлэх явдлыг зогсоовол зохино. Шинээр чөлөөлөгдсөн районуудад газрын реформыг дуустал, тосгонуудад намын байгууллагыг өргөжүүлэх явдалгүй. Улс төрийн панзчин элементүүдийн намд шургалах явдлаас зайлсхийх ёстой. 

	1950 оны зун, намар ба өвлийн турш бүх нам нь төрөл бүрийн зорилгыг хамтатган, ажлын арга маягийг журамлуулах кампанийг их хэмжээгээр явуулах бөгөөд эдгээр зорилгуудыг заасан кампанит ажлаас салгаж болохгүй. Уншвал зохих зарим баримт бичгүүдийг ашиглан, ажлын дүн гаргах, цаг үеийн байдлыг шинжлэн үзэх, шүүмжлэл, өөрийн шүүмжлэлийг дэлгэрүүлэх, намын жирийн гишүүд ба хариуцлагатай ажилтан нарын улс төр ба үзэл суртлын хэмжээг дээшлүүлэн, ажилд гарсан алдаануудыг засаж, өөрийг өндөр гавьяатан гэж үзэж тооцсон хүмүүсийн бардамнах ба эрэмших зан байдалтай тэмцэн, хүнд суртал ба захиргааны хоосон захирамжийг устгаж, нам ба ард түмний хоорондын харилцааг сайжруулах хэрэгтэй байна.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

